
Rezolusaun Governu hodi deporta ofisiál judisiáriu sira ameasa 
independénsia judisiáriu iha Timor-Leste  

 
Iha 31 Outubru 2014, Governu aprova rezolusaun ida hodi revoga vistu hosi juis na’in lima, 
prokuradór na’in rua no ofisiál ida hosi Komisaun Anti Korrupsaun (CAC), fó ba sira 
notifikasaun tempu oras 48 atu sai hosi Timor-Leste.  
 
“Rezolusaun ne’e ilegalmente haruka ofisiál judisiáriu internasionál sira atu sai hosi Timor-
Leste. Ida ne’e viola prinsípiu independénsia judisiáriu ne’ebé fundamental ba Demokrasia 
Timor-Leste nian no konsagra ona iha ita nia Konstituisaun,” dehan Diretór Interinu JSMP, 
Casimiro dos Santos.  
 
Rezolusaun foun ne’e aprova hosi Konsellu Ministru iha Sesta, 31 Outubru 2014. Ida ne’e tuir 
fali rezolusaun sira Parlamentu Nasionál no Governu nian iha 24 Outubru 2014 hodi termina 
imediatamente kontratu  ofisiál judisiáriu internasionál sira, inklui juís internasionál, prokuradór 
no defensór públiku sira.  
 
Prezidente Tribunál Rekursu iha semana kotuk hasai diretiva ida hateten katak Konsellu Superiór 
Majistratura Judisiál de’it mak bele hasai juis sira hosi sira nia pozisaun.  
 
 “Rezolusaun ne’e diretamente dezafia opiniaun legal Prezidente Tribunál Rekursu nian ne’ebé 
nu’udar ofisiál judisiáriu aas liu iha Timor-Leste,” dehan Diretór  Interinu JSMP, Casimiro dos 
Santos. 
 
JSMP fiar katak Governu nia rezolusaun foun ne’ebé haruka deporta ofisiál judisiáriu sira ne’e la 
konsistente ho lei sira Timor-Leste nain. Tuir Konstituisaun no lei sira Timor-Leste nian, 
kompete ba Konsellu Superior Majistratura deit mak bele hasai juis sira hosi sira nia servisu no 
ba prokuradór sira só Konsellu Superior Majistratura Ministériu Públiku nian. Ne’e mak 
mekanizmu própriu ne’ebé lei estabelese hodi trata kona-ba nomeasaun, hasai no dixiplina ba 
juis no ofisiál justisa sira.  
 
JSMP preokupa katak rezolusaun Governu nian sai hosi limite ba podér konstitusionál nian. 
JSMP fiar katak rezolusaun ida ne’e no rezolusaun sira uluk hosi Parlamentu Nasionál no 
Governu konstitui interferénsia ho independénsia judisiáriu no ameasa prinsípiu separasaun 
podér.  
 



JSMP mós nafatin preokupa kona-ba impaktu sériu hosi asaun ne’e ba sistema justisa iha Timor-
Leste. Tribunál Distritál Suai no Baucau haruka halo julgamentu fila fali ba kazu balun ne’ebé 
juis internasionál sira kaer.   
 
“Hasai juis, prokuradór no ofisiál tribunál sira seluk kria tan de’it servisu ba ita nia sistema 
justisa no iha tempu hanesan foti sai tiha rekursu importante sira,” dehan Diretór  Interinu JSMP, 
Casimiro dos Santos.  
 
Komisaun Polítika Nasionál Fretilin nian hasai deklarasaun ida hodi hato’o ba Governu atu la 
bele hakat liu limite hosi nia podér no husu ba Prezidente Repúblika atu asegura funsionamentu 
normal instituisaun sira Estadu nian.  
 
JSMP husu ba Parlamentu Nasionál, Governu no Prezidente Repúblika hodi imediatamente foti 
asaun ne’ebé apropriadu hodi restaura independénsia judisiáriu nian.  

